
   HIRI HEZITZAILEA 

 

1990ean Bartzelonan sortu zen gutunaren hogei printzipioak onartu 

eta sinatzea formalitate garrantzitsua izanda ere, erreformatu baino lehen -

Genoa, 2004-, eta baita ondoren ere, hiri hezitzaileak, ordezkari 

demokratikoek gidatuta, hiriko kide guztiek duten ahalmen hezitzailea 

zentzu zabalean sustatzen eta  gauzatzeko bideak eskaintzen jarraitzen du, 

bai banaka eta bai taldeka hartuta ere. Hezkuntzaren zentzu nagusietako bat 

ahal den hazkunde hoberena bultzatzea edo pertsonen eta giza taldeen 

ahalmenak eta proiektuak garatzea da; bestalde, interesgarria da 

erreparatzea pertsona eta erakunde, elkarte, enpresa edo beste edozein 

motatako taldeen arteko elkarrekintzak hiriaren eremuan bizi diren guztien 

hazkunde eta osotasunerako pizgarri izateko birtualtasuna duela, hau da, 

ahalmen hezitzailea duela. Esaten ahal da edozein giza ekintzak, 

banakakoak nahiz taldekakoa balio hezitzailea edo ez-hezitzailea duela, 

giza ekintza oro ez baita guztiz neutroa edo axolagabea gainontzeko 

pertsonen garapen fisiko eta gizabidezkoarendako. Hiri hezitzaileak, 

hiriaren eremu publikoaren baitan pertsona eta taldeen arteko balizko 

ondorio guztiak eskuratu eta kontzientzia zabaltzeko ahalegina egiten du 

eta bere potentzialtasun positibo guztiak azaltzen saiatzen da, bere kide 

guztien aurrerapen pertsonala eta soziala hobetze aldera. 

 

Aldaketak egungo hirian 

Egungo hiri bakoitzak bere baitan handituz doan konplexutasuna 

sortzen du; konplexutasun horrek, hiria aberasten duen bitartean, arazoak
1
 

sortzen ditu. Konplexutasuna ez da soilik munduan hiri batean edo bestean 

txertatzen diren pertsonen kopuruaren ondorioa: egunero, planeta osoan 

landa eremutik hirietara doazen pertsonen kopurua berrehun eta berrogeita 

hamar milakoa dela kalkulatzen da. Hego Amerikan, Ipar Amerikan  eta 

Europan  urbanizazioak egonkortze aldera egin duen bitartean, bertan 

populazioaren % 76 dagoeneko hirietan bizi baita, Afrikan eta Asian 

aldaketa demografiko handiak gertatzen ari dira: kontinente hauetako 

biztanleen % 35 hiri eremuetan bizi da, baina 2030. urterako proportzio hau 

% 50era iritsiko dela kalkulatzen da. Honek guztiak ondorio latzak sortuko 

ditu:  auzo-pobreak sortzea, txabolismoa, kaosa eta bertan bizitzeko 

ezintasuna
2
. Asian eta Hego Amerikan egun dauden 20 hiri erraldoiez gain 

-10 milioi biztanle baino gehiago dituzten- demografian adituek hazkundea 

hiri txikiagoetan metatuko dela aurreikusten dute, horrela 2015ean bat eta 

bost milioi biztanleen arteko 59 hiri egonen dira Afrikan, 65 Latinoamerika 

eta Antilletan eta 253 Asian
3
. Hau guztia aldaketa kuantitatibo handia da, 

baina XX. mendearen azken laurdena arte hiria bizi, ezagutu eta 

pentsatzeko izan dugun moduan aldaketa kualitatiboek lagundua -eta neurri 

batez sortua- dator. Aldaketa kualitatibo hauek batez ere komunikazio 

modu guztietan izandako aldaketa handian oinarritutako globalizazio 

prozesutik eratorri dira; bestalde, garapen teknologiko handiak aldaketa 

hauek erraztu ditu. 

Ondorio hauetako batzuen aipamen hutsa eginen dugu soilik, 

pertsona, ibilgailu, produktu eta ondasun material edo materiagabeen mota 

ororen etengabeko mugimendu eta azkartzea; errealitate zibilaren 

mailakako ordezkapena -edo gutxienez erlatibizazioa- berau antzeztu eta 

erakusten duten irudi, sinbolo eta erakusleihoengatik; gizabanakoen 

instrumentalizazioa merkataritza eta kontsumoaren interesaren zerbitzuan; 

hiriaren kontzientzia eta memoria historikoaren galera progresiboa, egungo 

garai baldintzatua bizitzera bultzatzen duten mota guztietako albiste eta 

mezuen presentzia intentsiboaz ordezkatua, hori guztia etengabeko 

mugimenduaren arduragabetasunak eta kontsumorako publizitateak 

erraztua; harreman hurbilekoak eta buruz burukoak ordezkatzen dituzten 

pertsonen arteko lotura urruneko eta birtualen ugaltzea; hiri-bizitza arrisku 

gisa hartzen duen indibidualismoa, subjektiboki nagusitasuna emanez 

faktoreari arrisku faktoreari baino, eta hiriak errazten duen etengabeko 

hartu-emanean nagusitasun postuak lortzeko lehia areagotzen den toki gisa 

ulertuz hiria; indibidualismo honek, aldi berean geroz eta handiagoa den 

babesa eskatzen du -sarritan neurriz kanpokoa- hasiera batean aukera gisa 

hartua izan den arriskuak berarekin dakartzan ondorioen kontra.   

Bestelako analisiek
4
 azpimarratzen dituzte agertoki bikain gisa 

aldaketak azkartzeak dakartzan “unearen kultura” batendako ondorioak, 

zirkularra eta lineala ez den denbora bat, "puntillista" baizik, gure hirietako 

biztanleengan kulturaren ikusmolde “presentista” bat sortu duena, 

norbanakoen identitateen behin-behinekotasunak eta batzuen eta besteen 

arteko loturak markatuta dagoena, gure kultura askatasun indibidualaren 

muina irudikatu nahiko luke bezala. Erreferentzia ziur edo solidorik ez 

duen kultura honek, likidoa modu argian, ez du ikasi eta metatzeko gogoa 

sustatzen, kontrakoa, gehiago ematen baitu urruntzearen, jarraitutasunik 

ezaren eta ahanzturaren kultura bat. Egoera horretan -definizioaren eta 

konpromisoaren ia hutsaren mailan- hiriaren eremu publiko demokratikoa 

eta gizarte eta lurralde kohesioa mehatxu handi baten pean daude 
5
. 

Eremu publikoaren kontzeptu joriari dagokionez, itxura fisikoaren 

eta herritarren praktiken artean dagoen harremana aipatzen du Jordi 

Borjak
6
, herritar, gizarte eta politika eskubide eta betebehar multzo bat 

erabiltzea ahalbidetzen duen estatutu bat bezala ulertuta; horrela zehazten 

du: "Eremu publikoaren kalitatea errazten dituen gizarte harremanen 

intentsitate eta kalitateagatik neurtzen ahalko da, taldeak eta portaerak 

nahasteko duen indarragatik eta identifikazio sinbolikoa, adierazpena eta 

kultur-integrazioa suspertzeko duen ahalmenarengatik". Duela gutxi, 

Innerarity-k, politikaren eraldaketan eta hobekuntza demokratikoaren 

zerbitzuan egindako hausnarketan hurrengo hau zioen: "Eremu publikoa 

arazoak adierazi eta interpretatzen diren toki bat da,  tentsioak bizi diren eta 

gatazkak eztabaida bihurtzen diren tokia, bizitza sozialaren arazoak 

antzezten diren tokia. Eremu publikoaren ideiak iritzi eta borondate 

kolektiboaren  konfigurazio prozesu guztiak jasotzen ditu"
7
. Bauman-ek, 

bere aldetik, hiriaren eremu fisikoaren garrantzia “nahasteko” 

ahalmenarekin azpimarratu du, ondoren aipatzen diren hiri-politikak 

gaitzetsiz: "auzoak homogeneizatu eta ondoren elkarren arteko 

komunikazioa eta merkataritza ezinbesteko gutxienekora murriztea (...), 

baztertu eta bereizteko nahia areagotzeko hutsik egiten ez duen formula da. 

(...) Elkarren arteko ulermenak eskatzen duen bat-egitea  partekatutako 

esperientziatik heltzen ahal da solik; eta esperientzia partekatzea 

pentsaezina da aldez aurretik espazioa partekatzen ez bada "
8
.  

Herritar mugimendu ugarik, beren tokiko gobernu demokratikoekin 

batera, eremu publikoaren kalitatearen hobekuntzarako sustatu dituzten 

aurrerapenen artean hurrengo hauek nabarmentzen ahal dira: hiri-

ingurunearen balioa handitzea, auzoen kalitatea hobetzea, edo hiri 

zentraltasun berriak sortu eta orekatzea; era berean, demokrazia herritara 

hobetzea, plan eta proiektuak hitzartzea eta horietan parte-hartzea, eta 

ondorioz, hiri-politikan tokiko gobernuak indartzea; eta bukatzeko, 

herritarren parte-hartzea dela eta, etengabe berritzen ari den hiri-politikaren 

subjektu gisa herritarraren kontzeptua berregitea. Ildo honetan, Jaime 

Lerner-ek  egiaztatzen du mugikortasunari eta jasangarritasunari 

dagokionez, hirietan desiragarri diren aldaketez gain garrantzitsua dela 

"identitatea, norbanakoaren eta bere hiriaren arteko sintesia adierazten duen 

bizi kalitatearen faktore gisa. Nortasuna, auto-estimua eta parte-hartze 

sentsazioa ertsiki loturik daude"
9
. 

Hiri hezitzaileak, aztertzen den egoera konplexu, aldakor eta 

bizigarriaren aurrean, eta ondoriozko erronka handien aurrean, ezin du 

berak bakarrik zailtasun guztiak konpontzeko eta erronka guztiak 

gainditzeko gako izan. Ordea, ikusiko dugun moduan, aldaketen 

kontzientzia hartzea ahalbidetuko duten kalitate zibikorako eta gizarte 

bizikidetzarako giroa sortzen ahal du, bere konplexutasunean hobeki 

orientatzeko, bere ondorio negatiboetako batzuk arindu eta gainditzeko eta 

aipatu aldaketa laguntzen duten aukera eta elementu positiboak sustatzen 

laguntzeko. Uste dugu gutunaren oinarrien irakurketa hoberenetako bat 

izaten ahal dela eremu publiko demokratikoaren kalitatearen arreta eta 

sustapenerako benetako programa bat izatea, hezkuntza bektorea 

ardatzetako bat bezala hartuta, inolaz ere esklusiboa eta baztergarria, baina 

bai nagusia eta laguntzailea. ONU-HABITATeko zuzendari Anna 

Tibaijuka-k, State of the World 2007
10

 lanari egindako hitzaurrean, mota 

honetako erakunde nazioartekoak, eskualdekoak eta tokikoak aipatzen ditu 

adierazi duela kalitate handiagoko aldaketarako eta orokorrean, hiri-

jasangarritasunerako norabidean zilegitasuna sortzen laguntzeko baliagarri 

gisa. 

Hiriaren komunitate dimentsioa funtsezkoa da heziketaren ikuspuntu 

batetik: ezinezkoa da herritarrak ulertzea bata bestearen parean modu hotz 

batean ondoan jartzen diren norbanako banandu gisa, baizik eta lankidetza 

eta elkarbizitza aktiboan diharduten pertsona gisa. Alboratze hutsak ez du 

hiririk sortzen, biltegi hutsak baizik. Soilik elkarbizitza parte-hartzaile eta 

interaktiboak eraikitzen du eremu hiritarra eta edukia ematen dio proiektu 

politikoei, bere zentzurik zintzoenean “polis-aren”
11

 ideia eta 

kontzientziarekin armonian dagoen “paideia” grekoaren izpirituari. Grezia 

klasikoaren eredu politiko-kulturaletik abiatuta esaten ahal da gaur egun 

"hiri hezitzailea egiteak" "hiria osoki egitea" izan behar duela. Biztanleen 

parte-hartzea izanen duten hiriak osoki egite honetan datza beren balizko 

hezkuntza hoberena-formala barne-, eta hiri horiek horrela bihurtzen dira 

guztiz hezitzaile; gisa berean, herritartasun osorako herritarren hezkuntzan 

-baina ez solik hezkuntza formalean- dago pentsatzen ahal den eta posible 

den hiri hoberenaren hazia.  

2004an Genoan egindako gutunaren erreforma  

Gutunaren 20 oinarriak berrantolatu eta esanahi berria ematen zioten  

hiru ardatz kontzeptualen inguruan egituratu zen erreforma. Lehendabiziko 

printzipioaren ideiarekin, "hiri hezitzailerako eskubidea", bere interpretazio 

oinarrizkoenean, esaten ari dena da soilik hiri hezitzaile baten 

testuinguruan hartzen duela osotasuna pertsona bakoitzak hezkuntza 

jasotzeko oinarrizko eskubidea zentzu formal batean edo eskolakoan. Beste 

modu batean esana, pertsonen eskola-hezkuntza funtsezkoa eta beharrezkoa 

da, baina ez da aski: hiri hezitzailean balio erantsi bat dago eta herritarrek 

ere eskubidea dute horretarako; eskubide hau birtualagoa da eraginkorragoa 

baino, dagokien nazioarteko eta estatuko erakundeetan hori onartzen ez den 

bitartean.   

Bigarren eta hirugarren epigrafeak, elkartzen baditugu, ematen diote 

lehenengoari erantzuna bakoitzak bere aldetik baino: eskubide hori aitortuz 

gero, hiriak "hiriaren konpromiso" batekin erantzun behar du –bigarren 

titulua- "pertsonen erabateko zerbitzura" jarrita –hirugarren titulua-. 

Garrantzitsua da, hasteko konpromisoaren ideia azpimarratzea, egungo 

arazoak modu eraginkor eta zintzo batean kudeatzeko hiri batek duen 

betebehar sinplearen eta bere administrazio demokratikoaren eskakizun 

etiko-politikoaren konnotazioa gaindituz; konpromisoaren ideiarekin,  

eskatzen dena da aldeko jarrera aktibo bat, onartzeko berriki aipatu dugun 

“balio erantsi” horretarako herritarrek duten eskubide; hots, eskolakoa 

izanen den hezkuntza hutsa, eta balio horren sustapen praktiko eraginkorra. 

Dena dela, konpromiso honen subjektua soilik udal administratzaileak 

direla esaten duen irakurketak interpretazio murriztailea eginen luke eta ez 

litzateke bat etorriko gutunaren izaerarekin; egia esateko, ez da “udalaren” 

konpromisoaz hitz egiten, hiriaren konpromisoaz baizik; beraz, eta betiere 

ordezkari demokratikoen gidaritza naturalarekin, ulertu beharrekoa da 

konpromisoaren betebeharra hiri guztirako dela. Horrela, hiri 

hezitzailearekiko eskubidea, zentzurik hoberenean, guztiendako benetako 

eskubide-betebeharra bihurtzen da: ordezkariendako zalantzarik gabe, 

baina baita herritarrendako. Konpromiso hau, bestalde, "pertsonen zerbitzu 

osorako” da, hirugarren tituluak adierazten duen moduan, bere zentzu 

gramatikalean bigarren tituluarekin nahita lotzen duena. Hau da, lortu nahi 

da hirian bizi den pertsona bakoitza hiriaren osotasunaren eta bereziki bere 

ordezkari demokratikoen arreta puntu sentiaraztea, modu eraginkorrean, 

herritartasun eskubideen subjektu gisa eta bereziki bere ahalmen anitzak 

edozein adin eta egoeran osoki garatzeko pertsona gisa -hezkuntzaren xede 

klasiko eta nagusia- eta bizi kalitatea hoberena erdiesteko -gobernu 

demokratiko guztien objektu generiko eta oinarrizkoa, hiri hezitzaile batean 

posible den bakarra-. 

2004ko erreforma dela eta, hasierako gutunari gehitu zitzaizkion 

alderdi berriak edo beren presentzia edo definizioa hobetu zutenak modu 

laburrean adieraziko ditugu hemen, mende berriaren hasieran hiriaren 

ezaugarri eta behar berrietara gutuna egokitzeko xedearekin. Erreformaren 

bektore nagusiak hurrengoak izan ziren: lehenik eta behin pertsona guztiak 

beren bizitzaren zehar prestakuntza jasotzeko duten eskubidea eta beharra 

azpimarratzea
12

. Printzipio hori, horren azkar aldatzen ari den mundu 

batean funtsezko eskakizun gisa onartua da nazioarteko foro ugarietan, ez 

soilik lan ahalmenaren etengabeko hobekuntzan pentsatuz,  baita ahalmen 

familiarren, gizabidezkoen, komunikaziokoen eta  gizartekoen hobekuntzan 

ere. Bigarren irizpide garrantzitsua izan zen pertsona guztiek zerbitzu, 

eraikin eta hiri-ekipamendu
13

 guztietarako behar dute sarbidea hobetu eta 

unibertsalizatzea, hiri-elkarbizitzaren kalitatearen testuinguru batean behar 

izan nagusia dena, bereziki edozein egoera dela eta, ezgaitasun 

funtzionalak edo mendekotasunak dituztenen kasua. Arreta merezi duen 

beste alderdi bat azpimarratu zen ere, bere berezko ezaugarriak eta 

biztanleriaren garapena direla eta: elkarrizketa eta belaunaldien arteko 

lankidetza
14

, adin guztietako pertsonen ahal den gizarteratze handiena eta 

ezagutzaren eta bizi esperientzien aniztasuna elkarren artean 

aprobetxatzeko. Helduekin edo adinekoekin eta irisgarritasunarekin 

zerikusia duten arestiko irizpideekin harreman zuzenean, eta ezagutzaren 

gizarte globalizatu berriarekin loturik, azpimarratu zen hiri hezitzaileak 

pertsona orori bermatu behar diola informazioaren eta komunikazioaren 

teknologietan
15

 prestakuntza jaso ahal izateko aukera, bereziki adina edo 

bestelako arrazoiak direla eta prestakuntzatik at dauden sektoreei arreta 

eskainiz; ez soilik tresna informatikoak trebetasunez erabiltzeko 

xedearekin, baizik eta bereziki eskuragarri den informazio kopuru handia 

hautatzen, ulertzen eta baliatzen jakiteko eta modu horretan garai batean 

irudikaezina zen gizarte-bazterketarako arrazoi berriak saihestu ahal 

izateko. Erreformak, beste alde batetik, gero eta beharrezkogoa den 

"garapen jasangarria" kontzeptuari eskaini zion arreta, espresuki aipatuta 

hiriaren eta naturaren arteko oreka, ingurumen osasungarri baterako 

eskubidea eta garapen jasangarri
16

 baten praktika egokietan parte-hartze 

orokorra. Bestelako jasangarritasun batek gure arreta deitzen du ere: 

jasangarritasun demokratikoa, gutunaren aitzinsolasean esaten den gisan, 

gertatzen den ororen esparru berrian edo dimentsio orokorrean ez duena 

konfigurazio askirik; hau dela eta, gutun berriak, hasierako idazketarekin 

alderatuta, zenbait puntuetan bizitza demokratikoaren oinarrizko baloreen 

sustapenari, askatasunari, berdintasunari, kultura aniztasunari edo 

nazioarteko lankidetza solidarioari
17

 buruzko erreferentzia indartsuago eta  

esplizituagoak jaso ditu; eta gutunari amaiera ematen dion azken 

artikuluan, kultura demokratikoaren oinarriak dei dakiokenari buruz, 

bereziki azpimarratzen du pertsona ororen prestakuntza, errespetua,  

tolerantzia, parte-hartzea, eta zera publikoarekiko erantzukizuna eta 

interesa bezalako balioetan eta hauen ondasun, programa, ondasun eta 

zerbitzuetan
18

.    

 

Gutunaren oinarrizko printzipioak 

Hala ere, bidegabea eta deformatzailea litzateke gutunaren 

erreformaren irizpideei heltzea soilik; hasieran esan dugun bezala, gutun 

berriak, orokorrean, hasierakoaren izpirituarekin bat egiten jarraitzen du, 

are gehiago, erreforma hauek gutunaren izpiritua sendotzen dute.  

Ondoren, gutuna sortzeko oinarriak azaltzen dira, xehetasun handirik 

gabe, alderdi nagusien sintesi kontzeptual gisa. 

Lehendabizikoa, hiri hezitzaile guztien oinarrietako bat da: hiriak 

berez eskaintzen duen prestakuntza, entretenimendu eta garapen 

pertsonalaren aukerak berdintasun baldintzetan erabiltzeko eskubidea
19

. 

Logikoa den bezala, hezkuntzaren udal politikekiko berezko interesa ere 

oinarrizko ezaugarria da, gizarte-justizia, gizatasun demokratiko, bizi-

kalitate eta biztanleen sustapen marko batean bultzatzen diren politika 

horiek
20

; bereziki bilatzen da balio erantsia gehitzen dion heinean, 

zabaltasuna, zeharkakotasuna, berrikuntza eta hezkuntza modalitate formal 

eta ez formalak eta hiriaren errealitate osoa ezagutzeko balizko modu 

desberdinak izatea
21

, tradizionalki hezkuntza formaletik at geratzen 

direnak.  

Hiriaren beraren ezagutza horren ondorio natural gisa, hiri 

bakoitzaren berezko nortasunaren zainketaren balorea ezartzen da, bere 

konplexutasunean; hiriaren ohitura eta jatorriarena eta hizkuntzena, betiere 

gizarte integrazioa eta kohesioa lortze aldera
22

. Hiri plangintza bideratuko 

da, bestelako hitzak erabilita, esparru publiko irisgarri, identifikatzaile, 

kohesionatzaile bat sortzera, pertsonen garapen pertsonala, soziala, morala 

eta kulturala errazteko
23

.  Hiri hezitzailearen izpirituaren giltzarria da parte-

hartzea; topikotik at begi-bistakoa da hiriaren bizi demokratikoaren 

kalitateak lotura estua duela herritarrek bizitza kolektiboan egiten duen 

parte-hartzearekin: horrela, ezarri da hiri hezitzaileak herritarren parte-

hartzea sustatuko duela ikuspuntu kritiko eta arduratsu batetik abiatuta,  

aski informazio izanik  eta pertsonen antolaketa asoziatibotik abiatuta
24

. 

Bestelako alderdi garrantzitsuak dira haur eta gazteen ekimen eta 

autonomia jarrerak garatzea
25

 kulturaren, asialdiaren edo informazioaren 

bidez eta beraien prestakuntza ingurunearen lan beharretarako modu 

egokian bideratzeko
26

. Seme-alaben hezkuntza lankidetza on baterako 

baldintza gisa, familiak, hezitzaileak bezalaxe, hezkuntza-erantzukizun 

partekatuan
27

 lagunduko dien prestakuntza eta estimulua jasoko dute, azken 

hau bizitzan zehar jasoko duten prestakuntzaren aldaera oso adierazgarria 

da; era berean, prestakuntza hori zerbitzu publikoetako langileei zabaltzen 

ahal zaie, segurtasun indarretakoei barne hezkuntza eskaintzeko prest 

dagoen hiri oso baten estilo desiragarria azpimarratzen du, betiere zentzu 

zabalean, multzo koherente eta kohesionatu baten gisan. Ildo honetan, 

administrazioen arteko eta gizarte zibilarekin koordinazioaren alde egiten 

da, batez ere hirugarren sektorea deitzen zaion horrekin
28

. 

Gutunak bere osotasunean iradoki duen alderdi nagusietako bat  

gizarte kohesioaren kontzeptuarekin laburtzen da. Maiz agertzen da zenbait 

artikulutan, ez beti esamolde berdinekin, baina hondarrean gauza bera 

adierazi nahi du: pertsona orok gizartean bere tokia aurkituko duen hiri 

baten alde lan egitea da kontua
29

; bertan, politika aktiboen bidez, bereziki 

immigraziotik heldu diren pertsonen edo errefuxiatuen gizarteratzea 

ahalbideratuz eta horiei hiria berarena balitz bezala sentiaraziz
30

; non  

bazterketa bera izanen den baztertua, jarrera indibidual eta kolektibo 

guztietatik gutxien hezten duena baita. 

Gutunaren aitzinsolasaren azkeneko hitzak bereziki egokiak dira 

gutunaren izpiritua laburbiltzeko: "hezkuntzaren etapa formalean eta 

helduaroan benetako bat-egitea eman behar da, alde batetik hiriaren 

baliabideen eta prestakuntzarako ahalmenaren eta bestetik hezkuntza, lan 

eta gizarte sistemaren ohiko garapenaren artean. Hiri hezitzailerako 

eskubideak pertsona guztien arteko berdintasunaren, gizarte-justiziaren eta  

lurralde-orekaren printzipioen berme izan behar du. Honek guztiak tokiko 

gobernuen erantzukizuna azpimarratzen du hiriak biltzen dituen hezkuntza 

potentzialtasun guztiak garatzeari dagokionez, hiri hezitzailearen 

printzipioak bere proiektu politikoan  jasoz". 

 

Zalantzarik gabe, Hiri hezitzailearen bereizgarri dena hemen 

hauteman izana espero dugu: duen hezkuntza-ahalmen izugarria, ahalmen 

zibikoaren baliokide, osotasunean garatzen den hiri demokratikoak 

heziketa eskaintzen baitu formalki horrela nahi ez badu ere; eta gutunaren 

izpirituaren baitan hezkuntza ahalmena garatzeko asmoa duen hiria bizitza 

urbanoan, gizarte kohesioan eta gizalege demokratikoan hazten baita. 

Eskerrik asko! 

 

    Joan Manuel del Pozo 

    Iruñean, 2009ko apirilaren 25ean 

